
DEEL 5

SPESIFIEKE STANDAARDE EN VEREISTES VIR SIERLOOF

Woordomskrywing

39.
Waar spesifiek gebruik word met betrekking tot sierloof beteken --

"sierloof" die vars blare en stele van enige plant (onder andere varings) wat vir ornamen​tele doeleindes gebruik word;  en

"onvolwasse blomknop" 'n blomknop wat geen tekens van oopgaan toon nie en nie die volle ontwikkelingsproses van die oopgaan van die bloeiwyse/blom sal voltooi nie.

GEHALTE- EN VEILIGHEIDSTANDAARDE
Klasse
40.
(1)
Daar is twee klasse sierloof naamlik "Klas 1" en "Klas 2".

Groottegroepe
(2)
Rumohra adiantiformis moet in "Super Large", "Ekstra Large", "Large", "Medium" en "Small" groottegroepe, soos uiteengesit in item 4 van Tabel 1 van Aanhang​sel E, ingedeel word.

Spesifikasies

(3)
Die klasse in subitem (1) vermeld, moet voldoen aan die gehaltestandaarde in Tabel 1 van Aanhangsel E uiteengesit.

Afwykings
(4)
Die klasse in subitem (1) vermeld mag afwyk van die spesifikasies in subitem (3) voorgeskryf tot die mate in Tabel 2 van Aanhangsel E uiteengesit.

Ongespesifiseerde gebreke
(5)
Vir die doeleindes van hierdie item beteken "ongespesifiseerde gebreke" enige gehaltefaktor wat die gehalte van die sierloof nadelig beïnvloed en wat nie in Tabel 1 of 2 van Aanhangsel E vermeld word nie.

Fisiese gevare

(6)
Geen besending blomme wat as "Klas 1" en "Klas 2"  geklassifiseer is, mag --

(a)
enige vreemde stowwe wat die maksimum perke soos uiteengesit in Tabel 2 van Aanhangsel E oorskry;

(b)
enige organismes bevat wat 'n gevaar vir die mens inhou wat die mak​simum perke soos uiteengesit in item Tabel 2 van Aanhangsel E oorskry nie.

Biologiese en chemiese gevare


(7)
Geen besending blomme wat as "Klas 1" en "Klas 2" geklassifiseer is, sal biologiese of chemiese kontaminante in hoeveelhede, wat die maksimum perke voorskryf in terme van die Wet op Voedingsmiddels, Skoonheidsmiddels en Ont​smetmiddels,1972 (Wet No. 54 van 1972) oorskry, bevat nie:  Met dien verstande dat --
(a)
indien die perke van die invoerland laer is as wat ingevolge Wet 54 van 1972 toelaatbaar is, daar aan die invoerland se maksimum perke voldoen moet word;  en
(b)
die Uitvoerende Beampte toestemming mag verleen dat blomme met hoër maksimum kontaminasie uitgevoer word na lande waar hierdie verhoogde kontaminasielimiet toelaatbaar is:  Met dien verstande verder dat die produsent of uitvoerder 'n beëdigde verkla​ring sal onderteken waarin verklaar word dat blomme met hoër perke slegs na lande uitgevoer sal word waar hierdie hoër perke toelaatbaar is.

Chemiese stowwe
(8)
(a)
Iemand wat van voorneme is om gedurende 'n bepaalde seisoen blomme uit te voer moet, voordat die eerste besending gedurende daardie seisoen vir ondersoek aangebied word, die Uitvoerende Beampte binne 24 uur van 'n sertifikaat voorsien, indien versoek, waarin gesertifiseer word --

(i)
watter chemiese middels op die blomme tydens die spuitpro​gram gebruik is;  en

(ii)
watter chemiese middels as na-oesbehandeling op die blomme ge​bruik is.

(b)
Behoudens die bepalings van subitems (a), moet die daaropvolgende besendings van slegs die betrokke produsent waarvan die blomme die maksimum residuperke oorskry het, vir 'n tydperk van hoogstens drie dae van uitvoer weerhou word, sodat bepaal kan word of die blomme aan die voorgeskrewe residuperke voldoen:  Met dien verstande dat indien twee opeenvolgende besendings van die betrokke produsent weer aan die voorgeskrewe residuperke voldoen, dit nie verder van uitvoer weerhou sal word nie.

HOUERS

41.
(1)
Houers waarin sierloof verpak word moet --

(a)
skoon, droog, onbeskadig en geskik wees;

(b)
nie 'n vreemde smaak of reuk of enige stof wat skadelik vir menslike gesondheid kan wees, aan die blomme oordra nie;
(c)
vry van Arthropodabesmetting wees.

(d)
vry van enige sigbare tekens van swamgroei wees;

(e)
sterk en stewig genoeg wees om te verseker dat die oorspronklike vorm behoue sal bly en nie sal uitdy, induik, breek of skeur nie, tot die mate waar sierloof beskadig word of 'n risiko bestaan dat sierloof beskadig kan word tydens normale opberging, hantering of vervoer nie;  en

(f)
vry van enige vreemde stowwe wees, anders as die sierloof wat daar​in verpak is en die verpakkingsmateriaal waarin sodanige sierloof ge​bruiklikerwys verpak word.

VERPAKKINGSVEREISTES

Algemeen
42.
(1)
Sierloof moet --

(a)
stewig verpak wees om rondskuiwing te voorkom;  

(b)
enkel verpak wees;  of

(c)
in redelik eenvormige bossies verpak wees.


(2)
Sierloof moet volgens sekere voorgeskrewe groottegroepe, soos uiteengesit in item 4 van Tabel 1 van Aanhangsel E, verpak wees.

Verpakkingsmateriaal


(3)
Indien verpakkingsmateriaal binne-in houers gebruik word om sierloof mee toe te draai of te stut, moet sodanige verpakkingsmateriaal nuut, skoon, droog en reukloos wees, nie enige skadelike stof of stof wat nadelig vir menslike gesondheid is aan die sierloof oodra nie en van sodanige gehalte wees dat dit nie die sierloof inwendig of uitwendig beskadig nie.

Stapeling van houers op palette
43.
Indien houers met sierloof gepalettiseer word, moet --

(a)
die palet skoon, onbeskadig en geskik wees;

(b)
palette wat uit hout vervaardig is, sonder bas wees;

(c)
palette vry van enige ooglopende tekens van swamgroei wees;

(d)
palette vry van Arthropodabesmetting wees;

(e)
die houers stewig en haaks met mekaar en met die palet gestapel word;

(f)
slegs houers van dieselfde tipe op 'n palet gestapel word uitgesluit lug​vervoer;
(g)
die houers nie onderstebo op 'n palet gestapel word nie uitgesluit see​vervoer; en
(h)
indien verkies, geskikte hoekstutte vir die stabilisering van die houers op die palet gebruik word.

Vasgording van paletvragte
44.
(1)
'n Paletvrag houers moet op 'n geskikte wyse gegord word.

(2)
Indien hours sonder deksels gebruik word, moet 'n geskikte bedekking bo-op die paletvrag geplaas word, voordat die paletvrag houers gegord word.

(3)
Geskikte hoekstukke of geskikte materiaal vir die vereniging van paletvragte mag gebruik word.

NASPEURBAARHEIDSVEREISTES

45.
Produsente, pakhuise en uitvoerders moet:

(a)
die naspeurbaarheid kan bewys van blomme in alle stadiums van produksie, verpakking, hantering en verspreiding.

(b)
enige persoon of verskaffer van blomme kan identifiseer of enige bestand​deel wat toegevoeg of aangewend is tydens die produksie of verwerking van die blomme.

(c)
stelsels en prosedures in plek hê om enige voedselbesighede te identifiseer waaraan hulle blomme verskaf was.

(d)
verseker dat voldoende prosedures in plek is om blomme uit die handel te onttrek waar sodanige blomme 'n ernstige gesondheidsrisiko vir verbrui​kers inhou.

(e)
blomme wat geïdentifiseer is as blomme wat 'n ernstige gesond​heidsrisiko vir verbruikers inhou, dadelik uit die handel te onttrek;

(f)
die Uitvoerende Beampte dadelik van sodanige onttrekking verwittig;

(g)
indien versoek, die Uitvoerende Beampte dadelik voorsien met enige inligting of dokumentasie of dokumentasie soos gemeld in (a), (b), (c), (d), (e) of (f);  en

(h)
rekords of dokumentasie soos gemeld in (g) vir minstens twee jaar hou.

MERKVEREISTES

Algemeen
46.
(1)
Elke houer wat sierloof bevat, moet duidelik onuitwisbaar, leesbaar en nie onnet, onderstebo of skeef nie, in bloklettters en syfers met die volgende gegewens op enige sigbare kort- of langkant van die deksel of houer waar deksels nie gebruik word nie, gedruk, gestempel of met spesiaal ontwerpte etikette aangedui word:  Met dien verstande dat alle gegewens op dieselfde kant gegroepeer moet word:

(a)
Die uitdrukking "FRESH FERNS" of "FRESH FOLIAGE" of "FRESH GREENS".

(b)
Die land van herkoms:  Met dien verstande dat geen afkortings of die uitdrukking "South Africa" alleenstaande gebruik mag word nie (bv. "Produk van Suid-Afrika", "Produseer in Suid-Afrika", "Vervaardig in Suid-Afrika" of enige geskikte uitdrukking.)
(c)
Die naam en fisiese of posadres van produsent , uitvoerder of eienaar van die houer of die produsentekode of handelsmerk wat deur die uitvoerder of pro​dusent by die Uitvoerende Beampte geregistreer is.

(d)
Die produsente se kode (PUC) of die pakhuiskode (PHC) wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat --

(i)
sodanige kode voorafgegaan moet word deur die uitdrukking "Producer", "Packhouse", "PUC", "PHC", "FBO", na gelang van die geval, of enige ander geskikte term met 'n ooreenstem​mende betekenis;  en

(ii)
indien 'n produsent meer as een plaas besit of bedryf, moet sodanige plase afsonderlik geregistreer word.

(e)
Die letter "C" indien kunsmatig gekleur.

(f)
In die geval van Rumohra adiantiformis die lengte van die varings, aangedui in blokletters deur die uitdrukking of afkorting in item 4 van Tabel 1 van Aanhangsel E voorgeskryf.

(g)
Die getal stele of bossies, waar van toepassing, in die houer:  Met dien verstande dat indien die getal stele aangedui word, die uit​drukking "stems" die getal moet volg.

(h)
Die uitdrukking "Class 1", "Class I", "Class II" of "Class 2".

(i)
Die handelsnaam of genus van die sierloofspesie.

(j)
Die datum van verpakking:  Met dien verstande dat indien dit 'n kodevorm is, sodanige kode vooraf deur die Uitvoerende Beampte goedgekeur moet word.
(2)
Die opbergingstemperatuur, indien van toepassing, mag aangedui wees.

(3)
Indien 'n aanduiding om 'n spesiale gradering, aanbieding of grootte uit te lig op dieselfde kant as die besonderhede in paragraaf (a) vereis aangedui word, mag dit nie in samehang met die uitdrukking "FRESH CUT FLOWERS" of "ORCHARDS", die kultivarnaam of die klasaanduiding gebruik word nie.

(4)
Indien die land waarheen die sierloof uitgevoer word, vereistes met betrek​king tot die merk van houers voorskryf wat van voormelde vereistes verskil, moet die houers van sodanige sierloof, nieteenstaande die bepalings van hierdie standaarde en ver​eistes, gemerk word op 'n wyse aldus voorgeskryf en deur die Uitvoerende Beampte goedgekeur.

Verbode besonderhede
47.
Geen bewoording, illustrasie of ander metode van begripsuitdrukking wat 'n wan​voorstelling behels of wat regstreeks of by implikasie 'n misleidende indruk van die inhoud skep, mag op 'n houer wat sierloof bevat, verskyn nie.

MONSTERNEMINGSPROSEDURES

48.
(1)
Monster uit 'n besending:  'n Inspekteur moet minstens twee persent van die houers in 'n besending op 'n ewekansige wyse as 'n inspeksiemonster vir ondersoek​doeleindes neem en tevrede wees dat die houers aldus geneem verteenwoordigend is van die betrokke besending.

(2)
Monster uit 'n houer:  Uit elke houer wat vir ondersoek geneem is, moet 'n inspeksiemonster geneem word wat, in die geval van --

(a)
houers met 50 of minder sierloofstele, uit die hele inhoud van die houer moet bestaan;  of

(b)
houers met meer as 50 sierloofstele, uit 50 sierloofstele moet bestaan wat ewekansig uit die houer geneem is.

(3)
Afwykende monster:  Indien 'n inspekteur tydens die neem van die ewekan​sige inspeksiemonster of tydens die ondersoek merk dat van die houers wat uit enige gedeelte van die paletvrag, trokvrag of besending afkomstig is, sierloof bevat wat ooglo​pend swakker voorkom of verskil van die inhoud van houers wat die res van die paletvrag, trokvrag of besending verteenwoordig, moet die ondersoekresultaat slegs gebaseer word op die houers afkomstig van die afwykende gedeelte van die paletvrag, trokvrag of besen​ding en verdere monsters benodig vir ondersoek moet uit hierdie afwykende gedeelte geneem word.

